
EUSKADI BASQUE COUNTRY: HAIZEAREN ENERGIA TRANTSIZIO ENERGETIKOA EGITEKO 

Wind Europe Euskadin egitea aukera ezin hobea da gure industriaren gaitasuna eta herrialde honek energia eolikoaren alde egindako apustu sendoa erakusteko. Hain zuzen ere, bultzada publikoari esker jarri ziren lehenengo parke eolikoak 90eko hamarkadan, eta apustu horrek industria eoliko indartsu baten sorrera ekarri du berarekin. Industria hori, halaber, nazioartean izena duten konpainien bitartez zabaldu da mundura, eta konpainia horiek, era berean, ehunka enpresa bultzatzen dituzte beren garapen teknologikoetan. Balio kate horretan funtsezko zeregina betetzen dute gure unibertsitateek eta ikerketa zentroek. Wind Europe azokak eskaintzen duen erakusleiho horrek balioko du, halaber, nabarmentzeko publikoa-pribatua aliantzaren aldeko apustu etengabearen emaitza, izan ere, estrategia horren azken helburua garapen ekonomiko jasangarria, berrikuntza eta gizarte kohesioa dira, eredu energetiko berri baterantz doan Europan; oso erronka kolektibo handia, inondik ere.

Euskadi-Basque Country gunean Energiaren Euskal Erakundearekin eta Energiaren Klusterrarekin batera egongo diren enpresak: 

HINE, ANTEC, BIMEP, PROTECTTION, HWS TOWERS, INCOMIMEX, ERREKA, ALERION, GUREAK ENERGY, GLUAL, EUSKALFORGING, LAULAGUN BEARINGS, HAIZEA WIND, SUPRA SYSTEMS, INTZA, TRAFAG, KIMUA, MUGAPE, IK4 IKERLAN, TECNALIA, GALEA, AEROBLADE, TEXAS CONTROLS, JAURE, UPV/EHU, NAUTILUS, NAVACEL, HIDRAMAR, SENER, VICINAY MARINE, UNIPORT, ORMAZABAL, WINDBOX, SAITEC OFFSHORE, EUSKAL HERRIKO ITSAS FOROA, BILBOKO PORTUKO AGINTARITZA, EGAMASTER, XUBI-RENOGEAR, EICKHOFF, INDUSTRIAS FERRI; eta ANALÍSIS Y SIMULACIÓN.

Beren standa edukiko duten enpresak:

SIEMENS GAMESA RENEWABLE ENERGY, IBERDROLA, ROXTEC, GES-GLOBAL ENERGY SERVICE, INDUSTRIAL BARRANQUESA, JATORMAN, MURRPLASTIK, PREDYCSA, NEM SOLUTIONS, GOIMEK, FOSROC EUCO, LANCOR, INGETEAM/ INDAR, SLINGSINTT, TAMOIN, ATTEN2 ADVANCED MONITORING TECHNOLOGIES, VIRLAB VIBRATION AND SHOCK TESTING LABORATORY

SEKTORE EOLIKOAK BILAKATZEN JARRAITUKO DU, BERRIKUNTZA TEKNOLOGIKOARI ZEIN LANKIDETZARI ESKER

Sektore eolikoaren balio katea sendotuta eta egituratuta dago nazioartean, hainbat hamarkadatako garapenaren ondoren. Bilakatzen ari da, eta sortzen ari diren aldaketetara egokitzen; horrez gainera, itsas eolikoaren hazkundeak garrantzizko aldaketak ekarri dizkio sektoreari. 

Energia eolikoaren garapenak beharrezkoak ditu ekipoen etengabeko hobekuntza eta garapen teknologiko berriak. Baina, horrez gainera, jende prestatua behar du, erronka horiei aurre egingo badie; pertsona konprometituak behar dira, erronka berrietan aukerak ikusten dituztenak eta gai izango direnak hainbat enpresa eta erakunderen bitartez ezagutza partekatzeko.

Euskal Herriaren kasuan, sektore eolikoak gaitasun ugari ditu, historikoki Oil&Gas-en esparruan garatutako jardueren ondoriozkoak batzuk, eta beste batzuk garapen eolikoa babestu duten enpresa ugarien ezarpenen ondoriozkoak, zeintzuek lankidetzan jardun duten ekipoen fabrikatzaile nagusiekin, besteak beste Siemens-Gamesa, eta parke eolikoen sustatzaileekin, hala nola Iberdrola Energia Berriztagarriak. Enpresa horiek asko laguntzen diote ekosistemaren hornitzaile diren ETE-en berrikuntzari eta kudeaketari; azken batean, ETE horiek ekosistema horretan dihardute eta gauzatzen dute beren jarduna. 

Agerikoa dirudi garapen teknologikoak offshorearen eremuan jarri beharko duela arreta, batez ere itsasoko eguraldi txarra hobeto eramango duten material berriak garatuz eta mantentze lan gutxiago behar duten ekipoak eta, bereziki, plataforma flotatzaileak osatuz, kontuan hartuta kostaldetik gero eta urrunago joan beharko dela eta itsas hondoek beste irtenbide batzuk beharko dituztela. Itsasoko energia eolikoa sektore estrategikoenetako bat da, enpresa asko baitaude horretan sartuta eta sektorearen jardueraren ondorioz esportazioak sortzen direlako.

Euskadik bertako sektore eolikoan eragiten duten bi erronka ditu: Windbox, lurreko energia eolikoa ikertzen duen ikerketa zentro bat, eta BiMEP, itsas energia eolikoaren alorrekoa. Hazkundeari, lehiakortasunari eta jasangarritasunari lotutako politika energetikoaren garapena bultzatzen dute bi azpiegitura horiek. Energia eredu jasangarriago batera begirako ahalegina, azken finean.  

TESTEATZEKO AZPIEGITURAK 

BiMEP: Erreferentzia itsas energiaren ikerketan 

Biscay Marine Energy Platform, BiMEP, itsas zabalean dagoen azpiegitura bat da, itsas energia jasotzeko gailuen ikerketa, frogapen eta ustiapenari bideratua. Bi kokaleku ditu euskal kostaldean.

Itsas zabaleko saiakuntzarako plataformak garatzea, eraikitzea, horiekin jardutea, mantentze lanak egitea eta kudeatzea da azpiegitura horien helburua. 

Biscay Marine Energy Platform, BiMEP, benetako itsas egoeretan dagoen azpiegitura bat da, itsas energia jasotzeko gailuen ikerketa, frogapen eta ustiapenari bideratua. Bi kokaleku ditu euskal kostaldean.

· BiMEP eremua: itsas zabaleko saiakuntzarako eremu bat, sarera konektatua, kostaldeko Armintza herriaren parean.

· Mutrikuko eremua: saiakuntza eremu bat, Mutrikuko olatuen energia instalazioan dagoena. 

Itsas zabaleko saiakuntza plataformak garatzea, eraikitzea, horiekin jardutea, mantentze lanak egitea eta kudeatzea da azpiegitura horien helburua. Olatuen energiaz baliatzeko balio duten gailuekin, itsas aerosorgailuak ur sakonetan finko zimendatzeko prototipoekin, ekipamendu osagarriekin eta azpi sistemekin, zimendatze plataforma flotagarrien prototipoekin eta itsas aerosorgailuekin saiakuntzak egiteko eta egiaztatzeko diseinatu dira funtsean.

Gaur egun, BiMEPek europar proiektu hauetan parte hartzen du: Open Sea Operating Experience to Reduce Wave Energy Cost, OPERA eta TRL+ eta Marinet2 Offshore Renewable Testing, Wave Energy South East, WESE, eta BlueGIFT, bai eta Zientzia, Berrikuntza eta Unibertsitate Ministerioaren Lankidetza Erronkak programaren barruko TRL+ proiektuan ere. Bi bazkide ditu enpresa publiko horrek: Energiaren Euskal Erakundea (EEE), akzioen % 75 duena, eta Energia Aurrezteko eta Dibertsifikatzeko Institutua (IDEA), % 25 duena. 

WINDBOX: Sistemak balioztatzeko bazkide teknologikoa 

Windbox azpisistema eolikoak integratu eta balioztatzeko saiakuntza aurreratuen lehenengo zentroa da Euskadin. 

Sektore eolikorako osagaien, azpisistemen eta produktuen hornitzaileek, offshorearen eremuan bereziki, nazioartean duten posizionamendu teknologikoa eta lehiakortasuna hobetzea du helburu nagusia. 

Windbox azpisistema eolikoak integratu eta balioztatzeko saiakuntza aurreratuen lehenengo zentroa da Euskadin. Sektore eolikorako osagaien, azpisistemen eta produktuen hornitzaileek, offshorearen eremuan bereziki, nazioartean duten posizionamendu teknologikoa eta lehiakortasuna hobetzea du helburu nagusia.

Lau urteko ibilbidean, lau saiakuntza bankuk osatutako azpiegitura bat diseinatu, eraiki eta jarri du abian, ezaugarri teknologiko aurreratuekin. Bazkide teknologiko onena bihurtu da fabrikatzaileentzat, horri esker, probatu eta optimizatu egin baititzakete beren produktuak, lehen mailako ekipamendu berezi batean, zeinak aukera ematen duen multimegawatioko aerosorgailuetan (5MW-tik gorakoak) txertatzeko eta balioztatzeko. 

Windbox, BIMEP saiakuntza eremuarekin batera, sektore honetako lankidetza publiko-pribatuaren erakusgarria da. Zentroa eraikitzeko eta abian jartzeko Eusko Jaurlaritzaren eta Gipuzkoako Foru Aldundiaren bultzada eta babesa izan du, eta, horrekin batera, IK4-Teknikerren euskarri logistikoa. Horiez gainera, Antec, Erreka, Glual, Grupo Wec, Hine, LauLagun eta Siemens Gamesa euskal enpresek ere lagundu dute ekimenaren garapenean, Energiaren Klusterrak bultzatuta. 

Zentroak lau entsegu banku ditu, aerosorgailuentzat kritikoak diren osagaiekin saiakuntzak egiteko eta horiek egiaztatzeko aukera ematen dutenak, hala nola palako pasaera aldatzeko sistemarako (pitch) zilindroak eta multzo hidraulikoak, sorgailuaren eraztun-gorputza, palako errodamenduak eta abatzak, bere loturak eta guzti, eta gondola orientazio eta blokeo sistema (yaw). Saiakuntzarako lau bankuak guztiz operatibo daude, eta horietako batzuetan saiakuntza batzuk egiten ari dira dagoeneko, eta, beste batzuetan, abian jartzeko puntuan daude. 

MAHAI-INGURUA: MUNDUKO INDUSTRIA EOLIKOAK SEKTOREAREN AURRERAKUNTZAK AZTERTUKO DITU EUSKADIN 

Wind Europe-k BEC Azoka hautatu du urteko biltzarra egiteko, izan ere, Euskadin garrantzizko enpresa sarea dago industria eolikoaren inguruan, eta horren lagungarri dira Euskal Herrian egoitza duten multinazionalak, hala nola Iberdrola eta Siemens Gamesa. Apirilaren 2tik 4ra, sektoreko europar elkarteak gune berean elkartuko ditu nazioartean garrantzi handia duen industriako protagonista nagusiak. Industria hori, hain zuzen, % 18 handitu zen 2018an Europan, eta 189 GW-ko energia berriztagarria sortu zen guztira. Hiru egun horietan, BECeko pabiloietan 400 enpresatako 8.000 profesional baino gehiago elkartuko dira. Nazioarteko presentzia berrogeita hamar herrialdetako zuzendarien bitartez bermatuko da. 

Erakundeetako adituek, esaterako EEEko zuzendari nagusi Iñigo Ansolak eta Energiaren Klusterraren zuzendari José Ignacio Hormaecheak energia berriztagarrien esparru honen baitako joerak aztertuko dituzte, klima-aldaketaren kontrako borrokan funtsezkoa den une honetan. Enpresen eremutik, Enrique Pedrosak (Siemens Gamesako onshoreko CEO Europa Hegoaldean eta Afrikan) eta Javier Garcíak (Iberdrolako offshorearen zuzendaria Europan) egingo dituzte ekarpenak. Bilboko Portuaren lehendakari Ricardo Barkalak ikuspegi logistikoa erantsiko dio horri guztiari. 
 
Iñigo Ansola, EEEko zuzendari nagusia 
“Euskadiren erronka energia eolikoaren ustiapen handiagoa lortzera bideratuta dago” 
 
Euskal sektore eolikoaren balio kateak industriaren ezagutza eta, zehazki, itsasoko sektorearen offshore eolikoarena bateratzen ditu. Enpresa askok eta askok energia berriztagarriek munduan izan duten garapenarekin batera ugaldu dituzte beren gaitasunak, eta horiexek dira beren indarguneak. Sare hori Euskadin errotutako mundu mailako liderretan oinarritzen da, hala nola Siemens Gamesa Renovable Energy (SGRE) eta Iberdrola.   

Epe ertainera, premia handiena duten aurrerapenak honako hauek dira: itsasoko energia eolikorako garapen teknologikoaren eta flotatzaileen zimendatzearen garapena, itsas energia eolikoaren sareari dagokion azpiegitura elektrikoaren, kable sistemaren eta sarerako konexioaren garapena, eta pala luzeagoak eta dorre garaiagoak lortzea.   

Beste alde batetik, parkeen berrindartzea eta haien bizitza zabaltzea edo luzatzea izango da joera nagusia hurrengo urteetan. Dagoeneko hasiak dira Europan instalatutako lehenengo parke eolikoak berritzen, teknologia aurreratuagoa duten aerosorgailu berriekin, zeintzuek abantailak eskaintzen dituzten, esaterako, energia gehiago ekoizten dute, eragin bisual txikiagoarekin.

Erronka eta aukera horiek oso ondo erakusten dute zein aldakorra den sektore eolikoaren errealitatea, eta Energiaren Euskal Erakundean horiei adi gaude, Euskal Gobernuaren apustuak energia eolikoaren aprobetxamendu handiagoaren horizonteari begira jarrai dezan.  
 
Javier González, Iberdrolaren offshore kontinentalaren zuzendaria Europan
“Kostuak % 33 murriztu dira 2022an jardungo duten parkeetarako”   
 
Industria eolikoak aurrerapen handiak egin ditu eraginkortasunean, bai sorkuntzari bai eragiketari dagokionez. Inbertsio kostuak % 33 murriztu dira 2022an instalatzeko diren proiektuetan. Aurrerakuntza horri esker, energia eolikoaren kostuak balio oso lehiakorretara hurbiltzen ari dira, 60 euro/MWh inguru (baldintza ezin hobeetan). Kate logistikoak berezko garapen teknologikoarekin laguntzen die lorpen horiei.

Inbertsoreek sektorean inbertitzeko gogo handiagoa dutela hauteman da, eta sektoreak kapital premia handia du. Arrisku kontzentrazio handia da arazoa, nahiz eta lorpen teknologikoen ondorioz arrisku hori bigarren planoan gelditzen den, maila batean bederen. 
 
Ez dut uste une honetan aukera onena izango litzakeenik parke eoliko bat giltzak eskura modalitatearen bitartez ematea, instalazioaren eta ustiapenaren kostuak optimizatu behar direlako, begien bistatik galdu gabe kalitatea, segurtasuna eta ingurumenaren errespetua. 
 
Lehiakorrak izaten jarraitzeko aukerarik onena multi kontratua dela pentsatzen dugu, betiere, oreka gordez pakete kopuruaren eta kostuaren kontrolaren artean. 
 
Enrique Pedrosa, Siemens Gamesaren CEO Onshore, Europa hegoaldean eta Afrikan “Belaunaldi berriko enkanteek handitu egiten dute lehiakortasunaren presioa”  
 
Prezioak beheratzen ari dira aerosorgailuen industrian, enkanteen eta lizitazio errondaren eredua sartu delako, eta horrek, aldi berean, lehiakortasunaren presioa handitzen du. Dena dela, teknologia eolikoak heldutasuna du dagoeneko, eta gai da beste energia iturri batzuekin hobeto lehiatzeko.  

80ko hamarkadaren hasieran, Siemens Gamesaren lehenengo aerosorgailuek 55kW-ko potentzia zuten, eta palaren diametroa 15 metrokoa zen. 2019an turbina berri bat kaleratu dugu, 10 MW sortzeko gai dena eta Airbus 380 batek baino pala luzeagoak dituena. 

Aerosorgailu berriak baldintza gogorragoetara egokitzeko eta horietan errentagarri izateko diseinatuta daude, hala nola basamortu eremuetan edo eremu izoztuetan, bai eta konexio baldintza zailetako eskualdeetan ere. Gainera, askoz ere zarata gutxiago egiten dute, eta, horri esker, errazago jar daitezke jendea bizi den eremuetatik hurbil.  

Aurrerakuntzek hobetu egingo dituzte eraginkortasun mailak eta energia kostuak. Etengabeko garapenak ekarriko dituzte material berrietan eta kontrol teknologietan, eta hobekuntzak logistikan eta eraikuntzan. Araudi berria handinahia da igorpenak murrizteari dagokionez eta azken kontsumoari energia berriztagarriaren ekarpen handiagoa egiteari dagokionez.  
 
José Ignacio Hormaeche, Energiaren Klusterraren zuzendari nagusia 
“Enpresek ezagutzen dute beren lehiakortasuna hobetuko duen teknologia” 

Europar industriak, energia eolikoaren kostuak murrizteko erronkari aurre egiteko, garapen teknologikoaren eta berrikuntzaren aldeko hautua egin du. Balio kate eolikoa osatzen duten euskal enpresek guztiz bat egiten dute apustu horrekin, eta, horretarako, ahalegin handia egiten ari dira teknologiaren esparruan, merkatu horretan duten posizionamendu lehiakorrari eutsi ahal izateko. 

Sektore eolikoaren baitako euskal enpresek identifikatu dute zein diren lehentasunezko interesa duten eremu teknologikoak, eta hurrengo urteetan horiek garatu beharko dituzte beren lehiakortasuna hobetzeko. Horien artean daude aerosorgailuen azpisistemak eta osagaiak, eta aerosorgailuen eta horien osagaien digitalizazioa eta eredu digitalak. Offshore ekipoak ahaztu gabe, bai finkoak bai flotagarriak (dorreak, egiturak eta zimenduak biltzen dituen sorta batean). Azkenik, beste lehentasunetako bat parke eolikoen eragiketaren eta mantenimenduaren segmentua da.

Azken urteotan, nabarmen handitu dira inbertsioak energia berriztagarriaren sorkuntzan oro har. Finantza sektoreak sorkuntza eolikoaren aktiboak inbertsio errentagarri eta jasangarri gisa identifikatu ditu. 
 
Ricardo Barkala, Bilboko Portuko Agintaritzaren lehendakaria 
“Bilboko Portuak % 8 murriztu ditu tasa eolikoak 2019. urtean” 

Bilboko Portuak hainbat hobari onartu ditu 2019. urterako salgaien tasari dagokionez, % 15etik % 18ra, eta % 8koa produktu eolikoetarako ontzien tasan. Horren bitartez, 250.000 tona ingururen esportazioa bultzatuko dela espero da, ehun itsasontzitan baino gehiagotan. 

Lankidetza publiko-pribatuak eremu industrialean proiektu estrategikoak garatzeko aukera eman du, eta bertan dago osagai eolikoen enpresak biltzen dituen polo energetikoa, zeinetan dauden, esate baterako, Haizea Wind, offshore dorre eolikoen fabrikazioan diharduena, edo Gamesaren nazioarteko banaketa plataforma.

Pieza horietako batzuek 6 eta 8,5 metro bitarteko diametroa dute, eta ezingo lirateke errepidez garraiatu edo gainkostu logistiko izugarriak eragingo lituzkete, eta, horren ondorioz, bideraezinak izango lirateke proiektu horiek portutik kanpoko beste kokaleku batzuetan. 

Ekipo eolikoen trafikoak, balio erantsi handikoa bada ere, ez ditu tona asko adierazten, baina eskulan asko behar du, bai eta espazio asko ere manipulatzeko; beraz, balio erantsi handia sortzen du portuaren komunitateko hainbat enpresarentzat. Horregatik, Portuak 215.000 metro koadro ditu proiektu horietarako. 

